Majo Dizdar, sin književnika Maka Dizdara

Nemam nikakve veze sa radom Fondacije „Mak Dizdar“

Posljednjih dana u medijima je aktuelna prepiska između Fondacije „Mak Dizdar“ i Općine Stari Grad, to jest njenog načelnika Ibrahima Hadžibajrića, oko dodjeljivanja ili nedodjeljivanja prostora na Baščaršiji za potrebe Fondacije „Mak Dizdar“. 
Ja sam o toj inicijativi, kao i svaki drugi građanin, saznao iz novina. Naravno da bi me obradovalo kad bi Mak Dizdar dobio svoj muzej. Ko bi bio sretniji od mene, Makovog najmlađeg sina, koji je tu odrastao sa svojim ocem, majkom i braćom, koji se tu igrao, kojega za Luledžinu ulicu vežu samo najljepše uspomene. Međutim, da bi inicijativa o takvoj ideji bila pokrenuta, zakonski su morali biti pitani svi nosioci autorskih prava na lik i djelo Maka Dizdara, dakle čak je i Fondacija „Mak Dizdar“ morala priskrbiti pristanak svih nasljednika autorskih prava da uopće pokrene akciju dobivanja tog prostora na upotrebu i stavljanja u neku funkciju vezanu za Maka Dizdara ili Fondaciju koja nosi njegovo ime. Mene niko oko takve dozvole nije kontaktirao.
Fondacija „Mak Dizdar“ postoji već šesnaest godina. Osnovao ju je moj preminuli brat Enver Dizdar uz podršku našeg brata Faruka i moju, te je, shodno tome, naš brat Enver bio predsjednik Fondacije, Faruk član Upravnog, a ja Izvršnog odbora. Fondacija je osnovana sa osnovnim ciljem da štiti ime, lik i djelo Maka Dizdara, takav je barem bio plan i dogovor nas trojice braće. Ovdje je važno napomenuti da niko od nasljednika nije u Fondaciju unio i svoja autorska prava. 
Mene što se tiče, mogu reći da sve vrijeme postojanja Fondacije nisam bio uključen u bilo kakvo planiranje ili odlučivanje u njenom radu, jednostavno zato jer me niko nije pozivao, a tek 2016. godine sam saznao da sam dvije godine po osnivanji Fondacije razriješen svake dužnosti u njoj, što sam doznao sasvim slučajno, uvidom u osnivačke dokumente Fondacije. Te godine smo se, naime, moj brat Faruk i ja ponudili Fondaciji da se uključimo u pripremu ovogodišnje proslave stogodišnjice rođenja našeg oca, na šta su nam iz Fondacije odgovorili advokatskim pismom u kojem, između ostalog stoji sljedeće: ... Vi niste članovi Upravnog odbora Fondacije (ako ste nekad i bili) već više od 10 godina, niti ste imenovani na bilo koju drugu poziciju u organima Fondacije. Cijeneći navedene činjenice Fondacija ne može prihvatiti da razgovara o Vašem učešću u radu Fondacije.“
Zašto su nas brisali iz članstva Fondacije? Vjerovatno zato jer sam bio nezadovoljan načinom na koji je Fondacija radila i to sam javno iskazivao u razgovorima sa bratom, tvrdeći da neke stvari rade protivno zakonu. A ja nisam htio da budem doveden u vezu s tim. Zbog čega me je on, prešutno, izbrisao iz članstva, ali mi to nije i rekao, što me je, kad sam to otkrio, zaista zapanjilo. Zašto je moj brat Faruk skinut sa mjesta člana Upravnog odbora, pojma nemam, mislim da odgovor na to pitanje ne zna ni on. 

Što se tiče polemike koja se vodi oko tog prostora na Baščaršiji, da li ga dati na upotrebu Fondaciji ili Starim zanatima, smatram da su obje inicijative veoma korisne, naravno pod uslovom ako bi njihov rad bio u skladu sa proklamovanim principima i ugovorom o najmu. Nažalost, u tekstovima objavljenim povodom inicijative o otvaranju „neke vrste muzeja ili izložbe o Maku“ (što je prilično široka i neodređena formulacija), naišao sam na nekoliko netačnosti, poput, recimo, navoda da je Mak Dizdar do smrti živio u ovoj kući, što ne odgovara istini. Mak je umro deset godina po preseljenju iz te kuće, u stanu u Ulici Kate Govorušić, danas Jezero, nakon što je primio pismo o deložaciji iz tog stana. Druga netačnost je da se u tim tekstovima navodi da je Makovo najznačajnije djelo, „Kameni spavač“, napisano u kući na Baščaršiji. Tu je nastao samo dio pjesama iz tog ciklusa, a Kameni spavač je nastajao, tesan i prerađivan narednih pet, šest godina u našem stanu na Višnjiku, gdje smo stanovali i te 1966. godine, kad je objavljeno prvo izdanje Kamenog spavača... Mislim da su ovako paušalne tvrdnje vrlo znakovite i ne znam ko ih je iznio u javnost. Ako je to izjava nekoga iz Fondacije, takva je neobaviještenost nedopustiva, ako je pak greška novinara, onda su iz Fondacije trebali reagirati. Šta onda očekivati dalje...
Ono što je najvažnije i što javnost mora da zna, jeste da Fondacija Mak Dizdar ne raspolaže sa autorskim pravom na lik i djelo Maka Dizdara, što znači da ni jedna javna upotreba lika i djela Maka Dizdara ne može biti učinjena bez saglasnosti nosioca autorskih prava. Autorska prava na lik i djelo, kao i korištenje imena Maka Dizdara, imaju Makovi nasljednici, sinovi Majo i Faruk Dizdar sa po 1/3 autorskog prava, te nasljednici našeg preminulog brata Envera Dizdara sa 1/3. I ništa se, baš ništa, oko Maka, njegovog lika i djela ne smije činiti bez dozvole nosilaca autorskih prava. Problem je u tome da Fondacija prva, koja to jako dobro zna, ne poštuje to pravilo. Posljednji veliki izgred u tom smislu napravili su štampanjem vlastitog izdanja „Kamenog spavača“, zbog čega sam Fondaciju, nažalost, bio prisiljen tužiti.
Ponavljam, niko ne bi bio sretniji od mene da moj otac dobije samo svoj muzej i to baš u kući u kojoj smo stanovali. Međutim, u istupima Fondacije se navodi i sljedeće: „... Otvaranjem Makove hiže u Sarajevu i Fondacija Mak Dizdar dobila bi prostor za djelovanje, jer do sada su radili iz privatnog stana.“ Uz to, oni navode: „Bilo bi dobro kada bi prostor dobili besplatno ili uz minimalne troškove“. Zbog ovih izjave postoji bojazan da bi se smještanje Fondacije na ovu lokaciju moglo protumačiti kao korištenje Makovog imena sa ciljem priskrbljivanja besplatnog poslovnog prostora u srcu Baščaršije. Dakle, Muzej DA!, ali smatram da bi bilo dobro kada bi Općina u okviru svojih kapaciteta organizirala i upravljala Muzejom Maka Dizdara otvorenim u kući u kojoj je Mak nekada stanovao, naravno ukoliko za to postoji volja unutar Općine. Ovdje moram napomenuti da bi i Općina, ako se odluči na taj korak, morala priskrbiti dopuštenje svih nosilaca autorskih prava. Ali istovremeno ne smatram da bi to bilo dobro mjesto za sjedište Fondacije, koja sama sebi treba da osigura adekvatan prostor za rad. To je moje mišljenje...
Mene što se tiče, ja ću lično, volonterski pomoći rad takvog muzeja ako ga otvori Općina. Ko bi tu bio bolji domaćin od nekoga ko je tu odrastao uz Maka Dizdara, ko je njegov jedini biograf sa knjigom: „Mak Dizdar – sjećanja i fotografije“, ko je novinar, pisac i autor na desetine tekstova o Maku, te napokon priređivač dvije knjige, „Slovo Makovo“ i „Slovo o Maku“. Meni se sigurno ne bi desilo da nekome kažem da je u toj kući umro Mak Dizdar ili pak napravim kakvu drugu nedopustivu grešku vezanu za život i rad moga oca, što se dešavalo i ranije, ovo nije prvi put, niti je najveća omaška u tom smislu, ali o tome neki drugi put.. 
Poseban je problem što ja sve što saznam o radu Fondacije koja nosi ime moga oca, Maka Dizdara, saznajem iz štampe, zapravo mahom sa kojekakvih portala i fejsbuka. A i tu se informacije o Fondacijinom radu daju na kašićicu i to onako kako njima odgovara. Tako se, recimo, u posljednjim istupanjima oko planova da se u kući na Baščaršiji otvori „neka vrsta muzeja ili izložbe“ ni ne spominje kakvi bi to eksponati tu bili izloženi, u čijem vlasništvu su ti eksponati, da li su originalni ili prekopirani iz Muzeja književnosti i pozorišne umjetnosti (gdje je pohranjena Makova književna zaostavština), što je Fondacija već radila i zlorabila, pri čemu nije samo ona kršila autorska prava, nego i Muzej književnosti i pozorišne umjetnosti. Što su također postupci podložni utuženju. 

